
श्री राम जेठमलानीः
क्या विदेश मंत्री यह बताने की कृपा करेंगे किः
(क) 
क्या यह सच है कि भारत-चीन सीमा पर गत वर्षों से चीनी सेना की घुसपैठ की घटनाओं में निरंतर बढ़ोतरी हुई है;
(ख) 
यदि हां, तो 2009 से 2012 तक एवं 2013 के सितम्बर माह तक प्रत्येक वर्ष में घुसपैठ की कितनी घटनाऐं प्रकाश में आयी हैं;
(ग)
क्या हाल ही में इस मामले पर भारत और चीन के प्रतिनिधियों की उच्च-स्तरीय वार्ता हुई है; और
(घ)
यदि हां, तो इस वार्ता के क्या परिणाम निकले हैं?
उत्तर
विदेश राज्य मंत्री
(श्री ई. अहमद)
(क) और (ख) : भारत और चीन के बीच सीमा क्षेत्रों में कोई साझी अंकित वास्तविक नियंत्रण रेखा (एलएसी) नहीं है। साझी अंकित वास्तविक नियंत्रण रेखा (एलएसी) को लेकर भारत और चीन की धारणाओं में मतभेद होने के कारण, इस आधार पर समय समय पर ऐसी स्थितियां पैदा हुई हैं, जिनसे बचा जा सकता था, यदि वास्तविक नियंत्रण रेखा (एलएसी) की दोनों देशों की धारणा एक समान होती। सरकार वास्तविक नियंत्रण रेखा (एलएसी) के आस-पास किसी भी अतिक्रमण के मामले को चीनी पक्ष के साथ सीमा कार्मिक बैठकों, फ्लैग बैठकों, भारत-चीन सीमा मामलों पर परामर्श एवं समन्वय हेतु कार्यतंत्र की बैठकों तथा राजनयिक माध्यमों सहित स्थापित तंत्रों के माध्यम से लगातार उठाती रहती है। 
(ग) और (घ) : भारत-चीन सीमा मामलों पर परामर्श तथा समन्वय हेतु कार्यतंत्र की चौथी बैठक 29-30 सितंबर, 2013 को बीजिंग में हुई थी। भारत-चीन सीमा क्षेत्रों में, विशेषकर पश्चिमी क्षेत्रों में, हाल की गतिविधियों को देखते हुए, दोनों प्रतिनिधिमंडल सहमत हुए कि सीमा पर शांति तथा सौहार्द भारत-चीन संबंधों के सतत विस्तार का आधार है। इस उद्देश्य के लिए, दोनों पक्षों ने मौजूदा समझ तथा व्यवस्थाओं को आधार बनाते हुए, सीमा पर स्थिरता बनाए रखने के लिए आगे उपायों पर चर्चा की।

